
 

 

 

 

 

 

 

 

 

Akuutissat arrortinneqarsinnaanngitsut 

meerartaarsinnaaneq sunniuteqarfigisinnaavaat? 
Kinguaassiorsinnaanermut tunngatillugu misissuineq tamatumani akuutissat 

arrortinneqarsinnaanngitsut nerisassaniittut aamma avatangiisiniittut qitiutillugit 

Siulequt 
Piffissami januaari 2002-mit maaji 2005-imut ilisimatusarneq tunngavigalugu 
suliaq ingerlapparput, tamatumani pineqarlutik akuutissat 
arrortinneqarsinnaanngitsut, soorlu assersuutigalugit PCB aamma DDE, angutit 
aamma arnat meerartaarsinnaanerannut qanoq sunniuteqarsinnaanersut. Akuutissat 
taakku arrortinneqarsinnaanngitsut avatangiisimiipput kiisalu aamma tamanna 
pissutigalugu akuttunngitsumik kalaallit qangaaniilli nerisartagaanniillutik, soorlu 
assersuutigalugit nannuni, puisini aamma arferni.  
 
Misissukkavut aappariit meerartaartussat katillugit 2400-pput nunanit 
ukunanngaanneersut Kalaallit Nunaat, Sverige, Polen aamma Ukraine. Uani 
saqqummiussami misissuinermi pingaarnerit nassuiaatigineqarput, matumanilu 
qitiutinneqartoq tassaavoq innuttaasut kalaallit.  
 
Saqqummiussami paasissutissat immikkuualuttuisa qanoq suliarineqarnerat 
aamma naatsorsueqqissaarnerit qanoq inissitititeqqissaarneqarsimanerat 
ilanngunneqanngillat. Akerlianilli paasinarluartumik nassuiarneqarput inernerit 
pingaarnerit, tamatumanilu eqqarsaatigineqarput nalinginnaasumik 
soqutiginnissinnaasut, kiisalu aamma inunnut misissuinermi 
naatsorsueqqissaarsinnaanermut tunngavissanut peqataasimasunut. 
Ilisimatusarnermut tunngasortaa immikkut soqutigigukku, allaaserisami 
tunngaviusut tuluttut oqaasertallit ilanngullugit atuarsinnaavatit (saqqummiussap 
naggataani allaaserisat allattorsimaffiat takuuk). Suliniummut tunngatillugu 
aamma annertunerusumik paasisaqarsinnaavutit uani inuendo.dk. 
 
Suliniut EU1-mit tapiissuteqarfigineqarpoq. Tamatuma saniatigut Kalaallit 
Nunaanni ilisimatuutut misissuinernut kommissionimit aamma Nuna Fondimit 
suliniutip kalaallinut tunngasortaa tapiissuteqarfigineqarpoq. 

Aallaqqaasiut 
Piumassuserinagu meerartaarsinnaannginneq ullutsinni inuppassuit pigivaat, 
annertuumillu ajornartorsiutaavoq. Aappariit 15 procentiisa missaanniittut 
misiliisaraluarlutik ukiup ataatsip qaangiunnerani arnaq suli naartulersimanngitsoq 
misigisarpaat. Meeqqat amerliartuinnartut inunngortarput mannimmik 
kinguaassititsineq iluaqutsiullugu, Danmark kisiat eqqarsaatigalugu tamanna 
procentinik arfinilinnit atorneqarpoq. Angutit inuusuttut affaasa missaasa anisuuat 
ima ajortigaaq taakku aappartik naartulertinniarunikku naartulersinnissaanut 
piffissaq nalinginnaasumik sivisunerusoq atortussaallugu 
naatsorsuutigisariaqarpaat.  
 
Kinguaassiorsinnaanermut ajornartorsiutinut suut pissutaanersut sukumiisumik 
ilisimaneqanngillat. Ajutoornikkut, inuussutissat mingutsinneqarsimanerisa 
kingorna, suliffissuarnit akuutissanik arrortinneqarsinnaanngitsunik 
tunisassiorfiusuni, kiisalu aamma sulisartut akuutissanik 
arrortinneqarsinnaanngitsunik passussisartut misissuiffigineqartarnerisa kingorna 
naluneqanngilaq akuutissat arrortinneqarsinnaanngitsut sakkortugaangata 
kinguaassiorsinnaaneq ajoqusersinnaagaat.2  
Tamakku saniatigut aamma inuttut atugarisat arlallit, soorlu assersuutigalugit 
pujortartarneq aamma pualavallaarneq, angutini aamma arnani sunniuteqartartoq 
malunnarpoq. Tamakkuinnaalli ukiut ingerlaneranni anisuup pitsaassusiata 
appariartorneranut nassuiaataasinnaanngillat, imaluunniit nunat peqataatinneqartut 
assigiinngissuteqarnerannut, soorlu tamanna takugipput. Taamaattumik akuutissat 
arrortinneqarsinnaanngitsut tamatsinnut inuunitsinni ullut tamaasa sunniiuartartut, 
naartulersinnaanitsinnut – imalunniit – naartulersitsisinnaanitsinnut ajortumik 
sunniuteqarsinnaasutut pasineqarput. Ingammik tassaasut akuutissat suiaassutsip 
sananeqaataanik pissusissamisoortumik naligiinnerannik sunniisartut (akuutissat 
timip sananeqaataanik qisuariartitsisartutut taaneqartartut) tamatumunnga 
patsisaasutut pasineqarlutik misissorneqarput.  
 
Akuutissat timip sananeqaataanik qisuariartitsisartut inunnit pilersinneqarnerusut 
1930-kkunniilli annertoorujussuarmik tunisassiarineqarsimapput. Naallu 
akuutissat taakku ilaat 1970-ikkunnili nunani killerni inertequtaalersimagaluartut 
suli avatangiisimi uuttorneqarsinnaapput. Soorlu assersuutigalugu tamakku 
tassaapput tunisassiornermi akuutissaq PCB kiisalu sullinernut toqoraat DDT.  

Akuutissat aassiuinikkut inunni tamangajalluinnarni uuttorneqarsinnaapput. 
Tamakku annertunersaat nerisatsinninngaanneersuupput piffissap ingerlanerani 
nerisariiaat tulleriiaarneranni annertusiartortarlutik, tamatumunnga pissutaavoq 
sivisoorujussuarmik suujunnaariartortarnerat. Ukiut qulit qaangiunneranni 
akuutissaat affaat taamaallaat suujunnaarsimasarput. Kalaallit Nunaanni tamakku 
ilarpassui nerisassani nassaassaapput, soorlu puisini, arferni aamma nannuni. 
 
Akuutissat amerlanerit assigiittarput, taamaattumillu oqaatigiuminaappoq taakku 
arlaat sorlerpiaat ajornartorsiummut aalajangersimasumut pissutaasarnersut, 
tamatumani apeqqutaanngilaq innuttaasut immikkoortut sorliit 
misissorneqarnersut. Kisianni qularnaallivarput akuutissat sakkortussusiat 
apeqqutaalluni ataatsimut isigalugu akuutissanik qanoq annertutigisumik 
mingutsitsisoqarnersoq paasinarsisartoq. Taamaattumik misssuinermi matumani 
toqqarparput PCB-1533 (matuma kingorna PCB-mik allanneqartassaaq) kisiat 
misissuiffiginiarlutigu kiisalu aamma DDT-arrorsaatitut atorneqartartoq p,p’ -DDE 
4 (matuma kingorna DDE-mik allanneqartassaaq). PCB-p aamma  DDE-p 
qaffasissusiat mappersakkap titartagartaani tamani taaguut ng/g orsoq 
takussutissiinermi taaguutitut atorneqarpoq. 
 
Misissuinermi pingaarnertut paasiniarneqarpoq PCB-p aamma DDE-p 
avatangiisitsinniittut aamma nerisatsinniittut uagut meerartaarsinnaanitsinnut 
qanoq sunniuteqartarnerannik paasiniaaneq. Tamatuma saniatigut aamma uagut 
ilisimatusarnermut taperseerusuppugut, siunissami uagut nerisatta aamma 
avatangiisitta mingutsinneqarnissaat pinngitsoorniarlugu, minnerunngitsumillu 
navianartut tamaani nassaassaareersut annikillisinniarusullugit. 
 

 

 

 

 

 

 

Taamaaliortoqarpoq kinguaassiornissamut piginnaaneqarnerup misissorneratigut – 
aappariinni misissuinermut peqataasuni arnap naartulernissaanut piffissaq 
ingerlasoq – sumiiffinni missuiffiusuni sisamani aappariit 600-t missaaniittut 
peqataasut akornanni. Tamatumani pineqarput kalaallit, svenskit aalisartut, 

Kalaallit Nunaat Sverige Ukraine Polen 

polenimiut Warszawameersut aamma ukrainimiut nunap immikkoortuani 
Kharkivimeersut. Immikkut angutit sukumiinerusumik misissuiffigivagut, soorlu 
assersuutigalugu anisuuini kinguaassisaatit amerlassusiat, anisuuini 
kinguaassisaatit pitsaassusiat, X aamma Y kromosomit anisuumi 
agguataarsimanerat (taakku nukappiaraassaneranut imaluunniit 
niviarsiaraassaneranut apeqqutaasarput) kiisalu suiaassutsimut hormonit. Angutit 
200-t sumiiffinni taakkunani sisamaneersuninngaanneersut misissuiffigaagut. 
Taaneqareersut PCB-p aamma DDE-p saniatigut hormonit aamma dioxin qanoq 
annertutiginerat aassiuinikkut misissorpagut, taamaaliunnginnermi suiaassutsimut 
hormonit nalinginnaasut peereerlugit. Taamaaliornitsigut sananeqaatini 
qisuariartitsisartut pinngoqqaatini aammiittut taamaattumik akoqartoqarsimappata 
sukumiinerusumik missorsinnaassagatsigit. 
   
Sunamitaava paasivarput? 
PCB aamma DDE kalaallit akornanni 
Nunani taakkunani sisamani angutit aamma arnat akornanni PCB-p aamma DDE-
p qaffasissusiat titartakkami 1-imi takuneqarsinnaapput. 

Titar tagaq 1. PCB-p aamma DDE-p sumiiffinni sisamani angutini aamma arnani qaffasissusiat. 

Nalunaaqutsiutaasuni takuneqarsinnaapput agguaqatigiissillugit qaffasissutsit inissisimaffiat 

titarnerillu takutippaat akuutissat aassiuinikkut nassaarineqartut aammi akuliussimanerisa 

siammasissusiat, tamatumani pineqanngillat akuutissat annertussusiisa appasinnerpaaffianni 

aamma qaffasinnerpaaffianni procentit tallimat. 

 
Aassiuinitsigut PCB aammi akuusoq nassaarisarput qanoq annertutigisoq nunamit 
nunamut assigiinngitsorujussuuvoq. Kalaallit angutit akornanni annertunerpaaq 
nassaarivarput tulliuppullu svenskit aalisartut, inuillu ataasiakkaat akornanni 
siammasissuseq annertuujuvoq. Tassami aamma kalaallit angutit akornanni PCB-p 
akuliussimanera annikitsoq nassaarivarput. DDE-p qaffasissusia qaffasinnerpaaq 
ukrainimi angutit akornanni nassaarivarput, kisiannili aamma taakku akornanni 
siammasissuseq annertuvoq, tassalu kalaallit ilaasa aavanni DDE ukrainimiusulli 
annertutigisoq nassaarivarput.  
 
Taamaattumik oqaatigineqarsinnaanngilaq PCB aamma DDE kalaallit akornanni 
aammut akuliussimasoq kalaallit tamarmik akornanni europamiunut sanilliullugu 
qaffasinnerusoq, kisianni Kalaallit Nunaanni inuit ilaqarput akuutissanik 
arrortinneqarsinnaanngitsunik annertuumik aammikkut akulinnik. Akuutissat 
annertussusiat arlalitsigut sumi najugaqarneq apeqqutaalluni annertussusia 
tunngavilerneqartarpoq, ingammik Kalaallit Nunaata avannaani aamma tunumi 
inuit amerlasuut aammikkut annertuumik PCB-mik aamma DDE-mik akoqartut 
paasivagut. Tamatumunnga patsisaasoq tassaagunarpoq tamaani piniartutut 
inuussutissarsiuteqarnerup annertunerunera, kiisalu nalunngisatsitut akuutissat 
amerlanertigut avatangiisimeersuusarnerat (imaanit) tamatumalu kingunerisaanik 
nerisassaneertarlutik, soorlu assersuutigalugit, puisi, arfeq aamma nanoq, 
taamaattumik inernerat tupaallaatissaanngilaq. Misissuinerit siulliit allat 
assigalugit aamma paasivarput utoqqaanerit aavi nalinginnaasumik inuusuttunut 
sanilliullugit akuutissanik akoqarnerusartut. Ilaatigut tamanna patsiseqarpoq 
akuutissat taakku arriitsuararsuarmik arroriartortartut sivisunerusumik 
utoqqaanerusut timaanniissimanerat. Tamakku saniatigut arnani akuutissat 
qaffasissusiat angutinut sanilliullugu affaannangajaavoq, tamannalu 
patsiseqarunarpoq arnat milutsitsinerminnut atatillugu akuutissat immuminnut 
ilanngullugit aniatittarmatigit.5 

Sananeqaatit timimik qisuariartitsisartut aamma akuutissat aammiittut dioxinimut 
assingusut 
Kiisalu aamma misissorpagut assigiinngitsuni sisamani taakkunani angutit qanoq 
amerlatigisut hormoninut assingusunik akuutissanik aamminni qanoq 
annertutigisunik akoqartiginersut, tamatumani suiaassutitigut hormonit 
nalinginnaasut peereerlugit. Taamak iliorpugut takuniarlutigu qanoq – 
imaaginnanngitsoq sooq – kinguaassiorsinnaasuseqarneq akuutissanik 
sunniuteqarfigineqarsimanersoq. Akuutissat piunerisa assigiinngissusiat nunat 
akornanni annertuumik nikerarpoq. 
 
Akuutissat østrogenimut assingusut (akuutissat arnat suiaassusiata hormoniinut 
assingusut) qaffasinnerpaat nassaarisagut Polenimi 21 procentiusut nassaarivagut, 
kalaallit misissorneqartut akornanni tamanna taamaallaat procenti ataasiuvoq. 
Akerlianilli Kalaallit Nunaanni antiøstrogenit takussaanerat annertoorujussuuvoq, 
tassami angutit misissorneqartut 71 procentiini akuutissat taamaattut 
nassaassaammata, taakku aammiitillutit antiøstrogenitut sunniuteqalersinnaapput. 
Nunani allani pisatsinni misissorneqartuni allani sunniut taanna taamaallaat 
annerpaamik 30 procentiuvoq. 6  
 
Kiisalu androgenit (angutitut isikkoqarnerup piaarnerusumik ersertarneranut 
sunniutaasartoq) aamma antiandrogenimut sunniutit aamma aammi akuunersut 
misissorpagut. Innuttaasut taakku sisamat akoqassusiat imminnut 
assigiittorujussuupput, tassalu 25 – 35 procentimik androgenip 
sunniutigisartagaanik akoqarlutik. Nunalli akornanni antiandrogenitut sunniutit 
kisitsisitaat nikerartorujussuullutik. Kalaallit Nunaanni akuutissanik taamaattunik 
nassaanngingajavippugut, akerlianik ukrainermiut affangajaasa aavanni akuutissat 
taakku nassaassaallutik. 7  
 
Suliniummi peqataasut tamangajalluinnarmik aamminni akuutissanik dioxinimut 
assingusunik akoqarput, akerlianilli peqataasut akornanni antidioxinimut 
assingusunik aamminni akullit nunat assigiinngitsut akornanni nikerarlutik. 
Appasinnerpaaq Kalaallit Nunaanni nassaarivarput pingasunik procenteqartoq 
qaffasinnerpaarlu Ukrainemi nassaaralutigu (34 procentit). Tamatumanilu 
assigiinngissutsip aamma qanoq nassuiarneqarsinnaanera nalornissutigaarput, 
ataatsimulli isigalugu akuutissanik allanik uagut uuttortanngisatsinnik 
sunnerneqarsinnaasimasinnaapput, inuuniarnermut tunngassuteqartut 
aamma/imaluunniit sananeqaatikkut assigiinngissutsit, nunat akornanni 

hormoninut assingusut aamma dioxinimut assingusut assigiinngissutaannut 
naammattuukkatsinnut pissutaalluarsinnaapput. 8 Naak akuutissat timip 
sananeqaataanik qisuariartitsisartut imaluunniit dioxinimut assingusut angutit 
misissuinermut peqataasut amerlasuut akornanni aavanni nassaassaagaluartut, 
oqartoqarsinnaanngilaq angutit aammikkut akuutissanik annertuumik akoqartut 
taava anisuumik pitsaassusiannik ajornartorsiuteqartut.  
 
Naartulernissamut utaqqineq 
Kinguaassiorsinnaanermut piginnaassutsip sunniuteqarfigineqarsimasinnaanera 
misissorniarlutigu arnat misissuinermut peqataasut aperaagut naartulernissaminnut 
pilersaaruteqalernerminninngaanniit piffissaq qanoq sivisutigisoq 
naartulivinnerannut ingerlasimanersoq. 

Titar tagaq 2. Aammi akuutissanik akoqarnermut sanilliullugu naartulersinnaaneq kalaallit arnat 

akornanni misissuineq, misissuinermi aavanni PCB-mik assigiinngitsunik qaffasissusilimmik 

akullit sanilliunneqarput. 

 
Soorlu titartakkami 2-mi takuneqarsinnaasoq naartulersinnaaneq 
annikilliartortarpoq PCB-mik akoqarneq qaffakkiartortillugu. Kalaallit arnat PCB-
mik aamminni annertuumik akoqartut naartulersinnaanerat qaammatini 
naartulerniarlutik misiliiffigisaanni 30 procentingajammik minnerusarpoq, 
appasinnerusumik akoqartunut sanilliullugit. Ilanngunneqassaarli arnat qanoq 

ukioqqortutiginerat uuttuinermut ilanngukkaanni, taava assigiinngissut taamak 
malunnartigiunnaartarpoq. Taamaattumik inerniliinermi annertuumik 
qularnartoqarpoq. Nunani allani arnani aammi PCB akorineqartoq 
naartulersinnaanermut annikitsuinnarmik sunniuteqarpoq. Kalaallit aamma 
europamiut assigiinngissuteqarnerannut ilaatigut pissutaalluarsinnaavoq kalaallit 
aammikkut annertunerusumik PCB-mik akoqarnerat. 9 
 

 

 

Anisuup pitsaassusia 
Misissorparput PCB-p aamma DDE-p qaffasissusiat anisuup pitsaassusianut 
sunniuteqarnersoq. Tamatuma takutippaa anisuup kinguaassisaataasa 
amerlassusiannut imaluunniit anisuup kinguaassisaataasa ajoquteqanngitsutut 
isikkullit, PCB-p imaluunniit DDE-p qaffasissusianut attuumassuteqanngitsut. 
Tamatuma akerlianik anisuup kinguaassisaataasa aalassarinnerat PCB 
qaffasinneruleraangat appariartarpoq, tamannalu nunani sisamani 
misissuiffigineqartuni tamani malunniuppoq (takuuk titartagaq 3). Angutit 
annertuumik aamminni PCB-imik akoqartut anisuuisa kinguaassisaataasa 
aalassarinnerat 10 procentit missaannik kigaannerulersarpoq. Tamanna imatut 
paasineqassanngilaq angutit annertuumik timiminni PCB-mik akoqartut 
pinngitsooratik qitornartaarsinnaanerminnik ajornartorsiuteqalersartut. Kisianni 
anisuuisa pitsaassusiat appasereersimaguni, taakkununnga tamanna suli 
ajornakusoornerulissaaq. 

Titar tagaq 3. PCB-p qaffasissusiata aamma anisuup kinguaassisaataasa aalassarissut 

amerlassusiisa imminnut ataqatigiinnerat nunani taakkunani misissuiffigineqartuni: Kalaallit 

Nunaat = aappalungusersoq, Sverige = sungaartoq, Ukraine = tungujuartoq aamma Polen = 

qorsuk. 

 
Kiisalu aamma misissorneqarput akuutissat timip sananeqaataanik 
qisuariartitsisartut imaluunniit akuutissat dioxinimut assingusut aammut 
akuliussimagaangamik anisuup pitsaassusianut sunniuteqartarnersut. Tamatumani 
paasivaput nunani taakkunani assigiijaanngitsunik aammalu sakkukitsunik 
sunniuteqartoqartoq. 10 
 
Anisuup kinguaassisaataani DNA ajoqusersimasoq 
DNA-t (timip sananeqaatai) anisuumiittut aamma ajoqusersimasinnaanersut 
misissorpagut tamatumani paaserusullugu ajoqusersimanerit kingunerisaannik 
tassanngaannartumik katatsinernik aamma inunnguuseralu innorluutinik 
kinguneqarsinnaasimanersut. Europamiuni aammi PCB-qarnerup aamma DNA-p 
ajoquteqalertarnera imminnut ataqatigiinnerat qularnaatsumik paasivarput. 
Aamminni PCB-mik annertuumik akullit akornanni DNA-p ajoqusersimaneranik 
60 procentinik amerlanerusunik nassaarpugut annikitsumik akoqartunut 
sanilliullugit. 11  

Kalaallinut tunngatillugu aammi PCB-qarneq aamma DNA-t ajoqusertarnerat 
taakkununnga assingusumik ataqatigiinngilaq, naak kalaallit tassaagaluartut PCB-
mik sakkortunerusumik qaffasinnerusumillu akoqartut. Tamatumunnga 
pissutaasoq imaassinnaavoq kalaallit DNA-visa ajoquserneqarsinnaanerat 
illersugaasoq. Nassuiaataasinnaasoq tassaavoq kalaallit sananeqaatsimikkut 
europamiuninngaannit allaanerunerat. Periarfissat aappaat tassaavoq amerlasuunik 
aalisagartortarnerup aamma allanik imarmiunik nerisaqartarnerup anisuup 
kinguaassisaatai illersoraat. Taakku DNA-mi ajoqusiinerusinnaasut periutsit 
assigiinngitsut arlallit atorlugit misissorpagut, tamatigulli assigiimmik 
inerneqartarput. 12 
 
Anisuup kinguaassisaataasa imminnut suujunnaarsittarnerat 
Timip nammineq isumagisarpaa anisuup kinguassisataasa ineriartortinnissaat 
kiisalu atorsinnaasut naammattunik amerlassuseqarnissaat. Taamaalilluni pissutsit 
namminneerlutik qulakkeertarpaat anisuup kinguaassisaataasa eqqortumik 
ineriartorsimanngitsut suujunnaarsinneqarnissaat kiisalu toqunissaat. 
Taamaattumik angutit PCB-mik aamma DDE-mik annertuumik akullit 
misissorpagut paasiniarlugu anisuuisa kinguaassisaataanni amerlanerit 
toqujartornersut, kisiannili taamaattoqanngilaq. 

 
Qinersiup nakatsup paavaniittup, anisuussamaateqarfiup aamma issuit 
sanilequtaata sulinerat  
Kiisalu aamma misissorpagut qinersit issuit eqqaanniittut PCB-mik akoqarneq 
tunngavigalugu sunnertissimanersut. Malugivarput issuit sanilequtaata sulinera 
PCB-mik akoqarneq annertusiartortillugu angutini annikillisartoq, tamatumani 
pineqarlutik kalaallit (titartagaq 4), aamma nunani allaneersuni misissuinermut 
peqataasuni amerlanerni. 13 Tamanna anisuup kinguaassisaataanik arriinnerusumik 
ingerlasartunik takusarnitsinnut nassuiaataalluarsinnaavoq, tassa inuit aavat 
annertuumik PCB-mik akoqaraangat, taamaattoqartillugumi, anisuup 
kinguaassisaatai issuit sanilequtaanni uninnganermik nalaanni aatsaat 
ingerlanialersarmata. 

Titar tagaq 4. Kalaallit angutit akornanni issuit sanilequtaata sulinera PCB-p qaffasissusiani 

assigiinngitsumi uuttortarlugu. 

 
Tamatumali akerlianik qinersiup nakatsup paavaniittup, imaluunniit 
anisuussamaateqarfiup sulinerat kalaallit angutit akornanni PCB-mit 
sunniuteqarfigineqanngilaq, kiisalu qinersiup nakatsup paavaniittup, imaluunniit 
anisuussamaateqarfiup, imaluunniit issuit sanilequtaata sulinera nunat 
arlaannaanniluunniit DDE qaffakkiartortillugu sunnerneqarsimasanngillat. 
 
X aamma Y kromosomit anisuumiittut 
Kalaallit angutit akornanni anisuup kinguaassisaataanni X aamma Y kromosomit 
agguataarnerat eqqarsaatigalugit PCB-mik imaluunniit DDE-mik akoqarnerat 
sunniuteqartutut isikkoqanngilaq. Akerlianilli svenskit aalisartut akornanni 
paasivarput PCB aamma DDE qaffasinnerugaangat anisuuisa kinguaassisaataanni 
Y (anisuumi kinguaassisaatit nukappiaraatitaarnermik kinguneqartartut) 
amerlisarput, Polenimili killormut pisoqartarluni. Tassani PCB aamma DDE 
annertunerusoq anisuup kinguaassisaataanik Y-nik ikinnerusunik 
kinguneqartarpoq. Taamaattumik PCB aamma DDE aammi akuusoq 
annertugaangat niviarsiaraatitaarnermik imaluunnit nukappiaraatitaarnermik 
kinguneqassanersoq inerniliissutigisinnaanngilarput. 14 
 
Suiaassutsimut sananeqaatit 
PCB aamma DDE timip sananeqaataanik qisuariartitsisarput. Taamaattumik 
nunani misissuiffigineqartuni angutit suiaassutsimut sananeqaataat misissorpagut, 
tamatumani aalajangerniarlugu ima sakkortutiginersut nalinginnaasumik 
sananeqaatit naligiittarnerat nikisinneqarsimanersoq. Ataatsimut isigalugu 

oqartariaqarpugut sananeqaatit annikitsuinnarmik sunnerneqarsimasut nunallu 
akornanni assigiinngissutsit annertungaatsiartut. Kalaallit annertunngitsumik 
sunnerneqarsimasut akornanniittutut maluginiarneqarput. 15  
 
Inerniliineq 
Ilisimatusarneq ataatsimut tamaat isigalugu imatut isikkoqarpoq, naak PCB-p 
aamma DDE-p angutip sananeqaataanni suiassusiat sunnersinnaagaluaraat 
taamaattoq anisuup kinguaassisaatasa amerlassusiat aamma aapparisaminik 
naartutitsilersinnaassusia annertuumik sunnerneqarsimanngillat. Imatut 
isikkoqarpoq PCB annerusumik DDE-mut sanilliullugu 
sunniuteqarnerusinnaavoq. Erseqqivissumik aalajangerneqarsinnaanngilaq 
sunniutaasartut timip sananeqaataanik qisuariartitsinermik kinguneqartarnersut, 
kisiannili aamma sunniuteqanngivissutut isigineqarsinnaanngilaq. 
Ilimagineqarsinnaavoq kinguaassiorsinnaanermut piginnaasat annertunerusumik 
sunnerneqartartut naartunngoqqaarnermi akuutissanik 
arrortinneqarsinnaanngitsunik sunnertissimagaanni, inersimasunngoreerluni 
taamaattunik sunnertinnermut sanilliullugu. Taamaattumik PCB-mik aamma 
DDE-mik sunnertissimanerup inunngoreernermi siusissukkut imaluunniit 
naartuunermi pisimappat annertunerusumik sunniuteqarsinnaanera 
pisisimasinnaanngitsutut isigisinnaanngilarput. Ilisimatusarnermili matumani 
taamaallaat inersimasuni sunniutit misissorpagut, sunniutinillu 
annertugisassaanngitsunik nassaarluta.  
 
Inerner it kalaallit ulluinnarni inuuniarnerannut qanoq sunniuteqarpat? 
PCB-p aamma DDE-p annikitsunnguugaluarunilluunniit inuit peqqissusiannut 
ajortumik sunniuteqarsinnaapput. Taamaattumik inernerit makku naqissuserpaat 
politikkerit akisussaaffeqarlutik, akuutissat taakku atorneqarnerat aamma 
avatangiisinut siaruarterneqarnerat killilersortariaqarpaat 
kinguaassiorsinnaanermut ajoqusiisinnaanerat pinngitsoorniarlugu. 
 
Oqariartuummi tamanna eqqaamasassanngorlugu naqissusertariaqarpoq 
kinguaassiorsinnaanermut sunniutinik sakkortuunik nassaannginnatta, kiisalu 
aamma peqqinnissamut annertuumik ajoqutaasoqarsorinanngilaq, akuutissat 
anikitsuaraannaat eqqartorneqartillugit. Taamaattumik kaalaallinut 
inassutiginianngilarput qangaaniilli nerisartakkaminnik imarmiunik 
nerisarunnaassasut. Sunniutit ajoqutaasinnaasut annikitsuinnaapput, 
tamatumunngalu aamma ilanngullugu oqaatigisariaqarpoq kalaallit qangaanilli 

nerisartagaat nerisaraanni aamma iluaqutissartaqartut. Inerneq aamma 
misissuinerni allani nalunngeriigarput. Taamaattumik nerisassanik avataanit 
eqqussukkanik nerisalernissaq pinngitsoorani iluaqutaasutut 
oqaatigineqarsinnaanngilaq. PCB annertooq pinngitsoorniaraanni taava uumasut 
mingutsinneqarnerpaasimasut (nannut, arferit aamma puisit) immannguaannaq 
nerisaraanni pitsaaneruvoq, tamakkununngalu taarsiullugit aalisakkat aamma 
raajat, kiisalu uumasut nunarmiut soorlu assersuutigalugit tuttut. 

